
Afirmasaun: Sumáriu Kazu tuirmai ne’e deskreve faktu sira no prosesu iha tribunál tuir 

JSMP nia monitorizasaun independente, no deklarasaun ne’ebé parte sira fó iha tribunál nia 

laran. Informasaun ne’e la reprezenta JSMP nia hanoin hanesan instituisaun ida. 

 

JSMP kondena maka’as forma violénsia hotu-hotu, liuliu hasoru feto no ema vulneravel. 

JSMP afirma la iha justifikasaun ba violénsia hasoru feto. 

 

A. Sumáriu prosesu julgamentu kazu iha Tribunál Distritál Suai 

 

1. Totál kazu ne’ebé JSMP monitoriza: 12 

 

Artigu Tipu kazu Númeru 

Artigu 145 Kódigu Penál (KP) & 

artigu 2, 3, no 35 letra (b) Lei 

Kontra Violénsia Doméstika 

(LKVD) 

Ofensa ba integridade fízika simples ho 

natureza violénsia doméstika no tipu ilísitu 

sira kona-ba violénsia doméstika. 

4 

Artigu 154 KP Maus tratus ba kónjuje 
2 

Artigu 316 KP Kontrabandu 
2 

Artigu 172 KP Violasaun seksuál 
1 

Artigu 177 KP Abuzu seksuál ba menór  
1 

Artigu 145 KP Ofensa ba integridade fízika simples 
1 

Artigu 259 & 157 KP Danu agravadu ho ameasa 
1 

Totál  12 

 

2. Totál desizaun ne’ebé JSMP monitoriza : 8 

 

Tipu desizaun Númeru 

 Suspensaun ba prizaun nia ezekusaun (Artigu 68 KP) 
7 

Absolve  
1 



Totál 
8 

 

3. Totál kazu sira ne’ebé adia tuir JSMP monitorizasaun: 2 

 

Razaun adiamentu Númeru 

Arguidu ho lezada notifika maibé la mai 1 

Prokuradór tuir formasaun iha Dili 1 

Totál                                                       2 

 

4. Total kazu sira ne’ebé kontinua prosesu tuir JSMP nia monitorizasaun : 2 

 

B. Deskripsaun sumáriu julgamentu ba desizaun kazu sira 

 

1. Krime ofensa ba integridade fízika simples ho natureza violénsia doméstika   

Nú. Prosesu    : 0039/18. CVSVL  

Kompozisaun Tribunál  : Singulár 

Juis     : Dr. Argentino Luisa Nunes 

Prokuradór    : Dr. Ricardo Godinho Leite 

Defeza    : Dr. Albino de Jesus Pereira 

Desizaun    : Absolve  

 

Iha 02 Maiu 2019, Tribunál Distritál Suai prezide julgamentu leitura sentensa ba krime ofensa ba 

integridade fízika simples ho natureza violénsia doméstika envolve arguidu DS hasoru nia feen 

MEM, iha Distritu Suai.  

 

Akuzasaun Prokuradór 

Prokuradór akuza katak iha 07 Jullu 2018, iha oras tuku 12:00 meiudia, arguidu telefone ba 

lezada hodi husu tuir lezada iha ne’ebé no lezada hatan ba arguidu katak nia iha dalan hela. 

Bainhira lezada to’o iha uma, arguidu tolok hasoru lezada, nune’e sira diskute malu no arguidu 

tuku dala rua iha lezada nia matan fukun no halo lezada monu tun ba rai. Lezada hamrik husi rai 

no tuku kedas dala rua iha arguidu nia kotuk-laran no arguidu fila no tuku lezada nia kabaas. 

Hafoin akontesimentu ne’e, lezada aruma ninia roupa no sai husi uma ba hela ho nia maun sira 

iha Salele.   

 

Prokuradór akuza arguidu kontra artigu 145 KP kona-ba ofensa ba integridade fízika simples ho 

nia moldura penál to’o tinan 3 ka multa no konjuga ho artigu 2, 3(a), 35(b) no artigu 36 LKVD. 

 

 



Produsaun ba prova sira 

Iha julgamentu, arguidu nega faktu balu iha akuzasaun no deklara katak arguidu telefone duni 

lezada atu husu lezada fila ona husi serbisu ka lae, maibé lezada la simu ninia telefone ne’e. 

Bainhira lezada to’o uma, arguidu husu lezada katak “nusa mak ha’u telefone desde ohin ó la 

foti”. Lezada hatan ba arguidu katak “ha’u ohin fila ne’e, ha’u la’o dei,t osan atu selu ojek la iha 

ida”. Hafoin lezada koalia hotu, lezada tuda rahun tiha ninia telefone. Arguidu mós nega katak 

nia la tuku lezada nia matan fukun, la halo lezada monu ba rai no la tolok ka hasai liafuan mal 

hasoru lezada. Maibé lezada mak tuku arguidu ninia kotuk-laran dala rua no aruma ninia roupa 

hodi ba hela ho nia maun sira iha Salele.   

 

Entretantu, lezada kontinua konfirma faktu hotu iha akuzasaun no deklara katak arguidu tuku 

duni lezada ninia matan-fukun dala rua halo lezada monu kedas ba rai no bainhira arguidu atu 

tuku tan lezada, lezada hamrik no tuku arguidu ninia kotuk-laran dala rua. Depoisde 

akontesimentu ne’e, lezada ba hela tiha ho nia maun sira iha Salele. Lezada mós deklara katak 

nia no arguidu separa ona nu’dar feen ho la’en.      

Depoisde rona deklarasaun husi arguidu no lezada, tribunál haree katak deklarasaun arguidu no 

lezada nian kontráriu ba malu hanesan arguidu deklara katak nia la halo agresaun hasoru 

lezada, maibé lezada mak tuku dala rua iha arguidu nia kotuk-laran. Entretantu lezada iha nia 

deklarasaun dehan arguidu mak halo uluk agresaun hasoru lezada nune'e lezada mós tuku fali 

arguidu.  

Tribunál halo akareasaun ba arguidu ho lezada no iha prosesu akareasaun ne’e parte rua 

mantein sira ninia deklarasaun. Arguidu dehan katak durante sira moris hamutuk nunka tolok 

lezada no baku lezada. Maibé lezada dehan katak tanba arguidu trata aat lezada no baku lezada 

mak halo lezada sente moe no deside sai husi uma. 

Testemuña OG (idade 14) hanesan arguidu no lezada nia oan deklara katak iha momentu 

akontesimentu ne’e nia la haree ho matan tanba iha momentu ne’ebá nia halimar iha liur. 

Bainhira testemuña fila mai uma mak arguidu informa ba testemuña  katak “ó nia inan halai 

ona, tanba nia baku ha’u dala rua”.  

Testemuña mós depoimenta katak durante ne’e, sira la haree arguidu baku lezada no tolok ka 

hasai liafuan mal hasoru lezada. Kona-ba lezada sai husi uma, testemuña hateten katak lezada 

rasik mak hakarak sai husi uma la’os arguidu mak duni.   

Testemuña LD (idade 16) hanesan arguidu no lezada nia oan deklara katak iha momentu 

akontesimentu ne’e nia iha dapur hela. Testemuña rona duni arguidu no lezada deskute malu 

maibé la rona arguidu tolok no duni lezada atu sai husi uma. Testemuña hatutan katak arguidu 

nunka baku lezada, maibé lezada mak sempre buka problema ho arguidu no sempre baku 

arguidu.   

 



Alegasaun finál 

Prokuradór husu atu tribunál fó justisa ba arguidu, tanba mezmu lezada konfirma faktu sira iha 

akuzasaun maibé arguidu nega faktu sira no testemuña na’in rua mós deklara katak sira la haree 

arguidu baku no tolok lezada. Aleinde ne’e, testemuña sira dehan katak lezada mak sempre baku 

arguidu.  

 

Entretantu defeza husu ba tribunál atu absolve arguidu husi krime ne’e tanba arguidu la prova 

tolok no baku lezada. 

Desizaun 

Depoisde tribunál avalia faktu hotu, tribunál prova katak arguidu telefone duni lezada maibé la 

tolok lezada, prova mós arguidu la baku lezada no la duni lezada atu sai husi uma. Faktu provadu 

sira ne'e prodús bazeia ba deklarasaun arguidu no depoimentu husi testemuña sira katak durante 

arguidu no lezada moris hamutuk arguidu nunka baku, tolok no nunka duni lezada husi uma. 

Bazeia ba faktu sira la prova ne’e, tribunál konklui no absolve arguidu husi krime ne’e.   

 

2. Krime ofensa ba integridade fízika simples ho natureza violénsia doméstika 

Nú. Prosesu   : 0118/15. PDSUA    

Kompozisaun Tribunál : Singulár 

Juis    : Dra. Florencia Freitas 

Prokuradór   : Dr. Napoleão Soares da Silva 

Defeza    : Dr. Fernando da Costa (advogadu privadu) 

Desizaun   : Pena prizaun fulan 8 suspende ba tinan 1  

 

Iha 09 Maiu 2019, Tribunál Distritál Suai prezide julgamentu leitura sentensa ba krime ofensa ba 

integridade fízika simples ho natureza violénsia doméstika envolve arguidu MG hasoru nia feen 

MM iha Distritu Suai. 

 

Akuzasaun Prokuradór 

Prokuradór akuza arguidu katak iha 20 Novembru 2015, oras tuku 12:00 meudia, lezada ho nia 

oan sira ba asiste komunidade dada tali hodi komemora loron 20 Novembru. Iha momentu 

ne’ebá lezada ko’us hela sira nia oan ne’ebé sei ki’ik no bolu arguidu iha estrada sorin atu 

arguidu ajuda ko’us sira nia oan ida tan ne’ebé mós sei ki’ik hodi fila ba uma. Arguidu ne’ebé 

iha hela ninia inan-aman nia uma, sai husi uma laran ba tebe kedas dala ida iha lezada nia 

kidan, dala ida iha kabun, dala rua iha kotuk-laran no dala tolu iha ulun. 

 

Prokuradór akuza arguidu kontra artigu 145 KP kona-ba ofensa ba integridade fízika simples ho 

moldura penál tinan 3 ka multa no konjuga ho artigu 2, 3(a), 35(b) no artigu 36 LKVD. 

 

 

 



Produsaun ba prova sira 

Iha julgamentu, arguidu konfesa integralmente ba faktu hotu iha akuzasaun prokuradór nian no 

deklara katak arrepende ninia hahalok. Aleinde ne’e arguidu deklara katak mezmu agora sira 

hela separa ona maibé arguidu promete la halo tan krime hanesan hasoru lezada no ema seluk 

iha futuru. 

 

Lezada mós konfirma hotu faktu sira iha akuzasaun prokuradór no deklara katak loos duni 

arguidu halo agresaun hasoru lezada tanba deit lezada bolu arguidu atu haruka haree sira ninia 

oan. Aleinde ne’e, lezada mós konfirma ho arguidu nia deklarasaun kona-ba sira moris separa 

ona nu’udar feen no la’en. 

 

Alegasaun finál 

Prokuradór haktuir katak arguidu provadu komete krime hasoru lezada tanba ne’e mezmu 

arguidu arrepende ninia hahalok maibé atu halo prevensaun atu arguidu la repete ninia hahalok 

krime hasoru lezada, husu ba tribunál atu kondena arguidu ho pena prizaun tinan ida suspende 

ba tinan ida fulan neen. Husu mós atu arguidu fó indemnizasaun sivíl ba lezada ho valor 

US$50.00. 

 

Entretantu, defeza haktuir katak arguidu konfesa faktu sira iha akuzasaun, arrepende ninia 

hahalok, promete sei la komete tan krime hasoru lezada iha future no sira mós separa ona 

nu’udar feen ho la’en. Tanba ne’e husu, ba tribunál atu kondena ho pena prizaun fulan neen 

suspende ba tinan ida. 

 

Desizaun 

Hafoin avalia faktu sira hotu, tribunál prova katak arguidu komete duni krime hasoru lezada tuir 

faktu sira iha akuzasaun hanesan tebe dala ida iha lezada nia kidan, dala ida iha kabun, dala rua 

iha kotuk-laran no dala tolu iha ulun. Bazeia ba faktu provadu hirak ne’e, tribunál konklui 

prosesu ne’e no kondena arguidu ho pena prizaun fulan ualu suspende ba tinan ida. 

 

3. Krime kontrabandu   

Nú. Prosesu    : 0009/18/BBGD   

Kompozisaun Tribunál  : Koletivu 

Juis     : Dra. Florencia Freitas, Dr. Samuel da Costa Pacheco no Dr.  

  Naason Mario Armindo Marques Doutel 

Prokuradór    : Dr. Ricardo Godinho Leite 

Defeza    : Dr. Albino de Jesus Pereira  

Desizaun    : Pena prizaun tinan 2 suspende ba tinan 2  

 



Iha 09 Maiu 2019, Tribunál Distritál Suai prezide julgamentu no imediatamente halo leitura 

akordaun ba krime kontrabandu ne'ebé envolve arguidu Mateus Leão dos Santos iha Distritu 

Bobonaro.  

 

Akuzasaun Prokuradór 

Prokuradór akuza katak iha 30 Abril 2018, iha oras tuku 17:00 lokraik, Manuel Molina ho nia 

membru Gil Bonifacio, halo hela patrulla ho motorizada husi Postu Badut Mean ba iha área 

TCL 12. Bainhira to’o iha área TCL 12, Manuel no nia membru ne’e haree arguidu leba hela 

saku mutin ida hakat sae lutu, nune’e Manuel no Gil ba hapara tiha motorizada iha lutu-hun. 

Arguidu kontinua la’o tama ba to’os laran, nune’e Manuel hakilar ba arguidu katak ”ne’e ho 

polísia, para lai.” Maibé arguidu kontinua la’o ba to’os laran, Manuel la’o tuir arguidu 

maizumenus la’o to’o distansia metru 50 maibé arguidu nafatin hakat ba lutu ida tan no 

arguidu husik hela saku mutin ne'ebé sigaru iha laran no halai ba subar tiha. Manuel foti saku 

mutin ne’e no halo kedas aprensaun ba sigaru refere no lori kedas ba Postu Badut Mean. Liu 

tiha oras rua hanesan ne’e, arguidu foin ba reklama katak nia mak na’in ba sigaru sira ne’e.  

 

Prokuradór mós akuza katak loroon rua antes akontesimentu ne’e, iha 28 Abril 2018, iha oras 

tuku 11:00 dadeer, arguidu kontaktu ba Sra. Loni (ema estranjeiru husi Indonezia) hodi husu ba 

Sra. Loni atu sosa sigaru, nune’e Sra. Loni lori sigaru mai hasoru malu ho arguidu iha fronteira 

Indonezia no Timor-Leste. Arguidu sosa sigaru refere ho osan US$850.00. Depois sosa tiha 

sigaru ne’e, arguidu lori sigaru refere tama mai iha área Timor-Leste liu husi dalan ilegál iha 

Badut Mean. Arguidu nia hahalok ne’e fó prejuizu ba Estadu tanba la selu taxa. 

    

Prokuradór akuza arguidu kontra artigu 316 KP kona-ba kontrabandu ho moldura penál tinan 2 

to’o 6 prizaun ka multa. 

 

Produsaun ba prova sira 

Iha julgamentu, arguidu rekoñese nia sosa duni sigaru husi Sra. Loni ne’ebé hatama liuhusi dalan 

ilegál. Arguidu mós arrepende nia hahalok no promete sei la halo tan iha futuru, atividade ne'e 

ilegál no fó prejuizu ba Estadu.   

 

Ministériu Públiku presinde atu la rona testemuña sira tanba arguidu konfesa integralmente ba 

faktu sira iha akuzasaun. 

 

Alegasaun finál  

Prokuradór iha nia alegasaun, konsidera arguidu provadu komete krime kontrabandu tuir faktu 

sira iha akuzasaun prokuradór nian, arguidu mós hatene katak hatama sasan liuhusi dalan ilegál 

ne'e kontra lei. Maibé tanba arguidu arrepende, foin primeiravés hatan iha tribunál, nune’e atu 

prevene krime ne’e akontese tan, husu ba tribunál atu kondena arguidu ho pena prizaun maibé 



suspende ninia ezekusaun. Aleinde ne’e, husu ba tribunál atu sasan (sigaru) ne’ebé mak hetan 

prende tenke afavor ba Estadu.   

   

Enkuantu defeza, husu ba tribunál atu fó pena ne'ebé adekuadu no justu ba arguidu ho 

konsiderasaun ba sirkunstánsia atenuanate arguidu ninian hanesan arguidu arrepende ona ninia 

hahalok no foin primeiravés hatan iha tribunál.  

 

Desizaun 

Tribunál prova katak arguidu hatama sigaru Marlboro stiker liu husi dalan ilegál no fó prezuiju 

ba Estadu Timor-Leste. Bazeia ba faktu provadu no konsidera ba sirkunstánsia hotu-hotu ne'ebé 

iha, tribunál konklui prosesu ne’e no kondena arguidu ho pena prizaun tinan rua suspende nia 

ezekusaun ba tinan rua no deklara objetu aprendidu afavor ba Estadu.  

 

4. Krime ofensa ba integridade fízika simples ho natureza violénsia doméstika  

Nú. Prosesu   : 0003/18.CVSLL 

Kompozisaun Tribunál : Singulár 

Juis     : Dr. Argentino Luisa Nunes 

Prokuradór   : Dr. Ricardo Godinho Leite 

Defeza    : Dr. Manuel Amaral      

Desizaun                                : Pena prizaun tinan 2 suspende ba tinan 3 

 

Iha 06 Maiu 2019, Tribunál Distritál Suai prezide julgamentu leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu CPG hasoru 

nia feen MM, iha Distritu Suai.  

 

Akuzasaun Prokuradór 

Prokuradór akuza katak iha tinan 2017, iha oras ne'ebé la apura, arguidu sai husi uma no ba hola 

tan feto ki’ik. Iha 13 Fevereiru 2018, arguidu ba lezada nia uma no to'o iha ne’ebá arguidu la 

haree lezada iha nia uma maibé lezada ba fali nia bin bo'ot nia uma, nune’e tebe dala ida iha 

lezada nia hirus-matan, buti lezada nia kakorok, arguidu basa lezada nia hasan sorin loos dala ida 

no karuk dala ida. Arguidu liki lezada nia liman ne’ebé kaer hela arguidu nia kamizola no halo 

lezada monu ba rai. Arguidu nia aktu ne'e halo lezada hakilar halai ba viziñu nia uma no halo 

lezada trauma.  

 

Prokuradór akuza arguidu kontra artigu 145 KP kona-ba ofensa ba integridade fízika simples ho 

nia moldura penál to’o tinan 3 ka multa, konjuga ho artigu 2, 3(a), 35(b) no 36 LKVD. 

 

Produsaun ba prova sira  

Iha julgamentu, arguidu nega faktu balu iha akuzasaun prokuradór nian no deklara katak nia sai 

husi uma iha 2017 no ba hola tan feto ki’ik. Iha 13 Fevereiru 2017, arguidu ba duni iha lezada 



nia uma tanba lezada mak telefone no haruka arguidu atu ba uma. Bainhira arguidu to'o iha 

lezada nia uma, lezada laiha uma maibé lezada ba fali nia bin bo'ot nia uma no liu tiha minutu 

balun mak lezada ba uma. Arguidu hirus no hateten ba lezada katak ” ó haruka ha’u mai tiha 

uma, ó rasik la iha uma ida.” Hafoin sira diskute malu no arguidu basa dala rua iha lezada nia 

hasan sorin loos dala ida no sorin karuk dala ida. Arguidu mós deklara katak lezada rasta ninia 

kamiza no halai ba hakilar iha estrada, la’os ba viziñu nia uma. Arguidu hatután katak nia la 

liki lezada nia liman no kauza lezada monu ba rai maibé lezada halai mak monu rasik no 

rezulta nia ain tur kanek no ran. Arguidu deklara katak nia arrepende ninia hahalok no 

problema ne’e sira rezolve ona tuir kustume timor nian no fó sala arguidu atu selu osan 

US$1,000.00 ba lezada nia família.  

 

Enkuantu, lezada kontinua konfirma hotu faktu sira iha akuzasaun prokuradór nian no deklara 

katak nia telefone duni arguidu atu mai uma hodi hola kalen, ai, pregu no besi atu halo uma. Iha 

momentu arguidu to’o iha uma, lezada ba foti modo tasak iha nia bin boot nia uma. Bainhira 

lezada fila husi nia bin boot nia uma, arguidu halo duni agresaun ne’ebé temi iha akuzasaun 

hasoru lezada. Lezada mós konfirma arguidu nia deklarasaun kona-ba sira rezolve ona problema 

ne’e liuhusi dalan nahe biti boot no deside atu arguidu fó osan US$2,500.00, maibé arguidu 

hatun ba US$1,000.00. Mezmu nune’e to’o agora arguidu seidauk fó osan ne’e ba parte lezada.  

 

Alegasaun finál 

Prokuradór haktuir katak arguidu nega faktu balu iha akuzasaun. Arguidu dehan katak nia basa 

dala ida iha lezada nia hasan loos no dala ida iha karuk, maibé arguidu nega hotu faktu sira 

kona-ba tebe lezada nia hirus-matan, buti kakorok no halo monu lezada ba rai to’o sofre ain tur 

kanek. Arguidu mós deklara katak sira rezolve ona problema ne’e no fó sala ba arguidu 

US$1,000.00 maibé tuir lezada to’o agora arguidu seidauk fó. Antes ne’e, arguidu hetan pena 

multa ba krime ofensa ba integridade fízika simples ne’ebé arguidu komete hasoru lezada.  

 

Relasiona ho krime foun ida-ne’e, konsidera arguidu la arrepende ba ninia hahalok no kontinua 

halo agresaun hasoru lezada. Bazeia ba konsiderasaun hirak ne’e, husu ba tribunál atu kondena 

arguidu ho pena prizaun maibé suspende ninia ezekusaun ho tempu naruk.   

  

Entretantu, defeza husu ba tribunál atu tetu sirkunstánsia atenuante sira husi arguidu hanesan 

arguidu arrepende ona nia hahalok, problema ne’e rezolve ona tuir kustume timor nian no fó 

sala arguidu atu selu lezada nia familía ho osan US$1,000.00. Mezmu katak osan sira ne’e 

arguidu seidauk entrega ba lezada nia família maibé arguidu promete atu fó osan ne’e kuandu 

osan iha ona. Aleinde ne’e, arguidu ho lezada separa ona (fahe malu) maibé lezada nafatin 

simu arguidu ninia osan veteranu nian. Tanba arguidu hetan ona kondenasaun pena multa ba 

kazu uluk, nune’e husu ba tribunál atu kondena arguidu ho pena prizaun maibé suspende nia 

ezekusaun ne'ebé labele todan liu. 

 



Desizaun  

Tribunál prova katak arguidu komete duni krime tuir faktu sira iha akuzasaun prokuradór 

hanesan arguidu tebe dala ida iha lezada nia hirus-matan, buti lezada nia kakorok, arguidu basa 

lezada nia hasan sorin loos dala ida no karuk dala ida. Arguidu liki lezada nia liman ne’ebé kaer 

hela arguidu nia kamizola no halo lezada monu ba rai. Arguidu nia aktu ne'e halo lezada hakilar 

halai ba viziñu nia uma no halo lezada trauma. Bazeia ba faktu provadu sira ne’e no tetu ba 

sirkunstánsia hotu-hotu ne'ebé haleu krime ne'e, tribunál konklui prosesu ne’e no kondena 

arguidu ho pena prizaun tinan rua suspende ba tinan tolu.  

 

5. Krime ofensa ba integridade fízika simples   

Nú. Prosesu   : 0012/16. PDSUA 

Kompozisaun Tribunál  : Singulár 

Juis    : Dra. Florencia Freitas  

Prokuradór   : Dr. Ricardo Godinho Leite  

Defeza    : Dr. Albino de Jesus Pereira 

Desizaun   : Pena prizaun fulan 3 suspende ba tinan 1 

   

Iha 10 Maiu 2019, Tribunál Distritál Suai prezide julgamentu leitura sentensa ba krime ofensa ba 

integridade fízika simples, envolve arguidu Helio de Deus hasoru lezadu Neo Bocage, iha 

Distritu Bobonaro. 

 

Akuzasaun Prokuradór 

Prokuradór akuza katak iha 31 Dezembru 2016, iha oras tuku 24:00 kalan, iha estrada boot 

besik Ospitál Referál Maliana nia oin, membru PNTL husi Maliana halo hela auto stop/check 

point. Atividade check point ne’e foka ba movimentu transporte públiku no privadu hanesan 

motorista no kareta liu-liu ema sira ne’ebé kondús motorizada no kareta ho kondisaun lanu atu 

nune’e bele prevene asidente.  

Iha altura ne’ebá lezadu ne’ebé nu’udar doutor halo pikete kalan iha Ospitál Referál Maliana. 

Bainhira oras tuku 00:00 kalan, lezadu sai husi edifísiu laran ho objetivu atu selebra no simu 

tinan foun 2016. Bainhira lezadu sai mai liur besik portaun ospitál nian lezadu haree membru 

PNTL sira halo agresaun hasoru motorista sira, hare akontesimentu ne’e lezadu hase membru 

PNTL sira dehan “maun sira baku ema ne’e la hanoin ka.”  

Hafoin membru polísia husi Unidade Batalião Ordem Publiku (BOP) ida ne’ebé la konsege 

identifika ninia naran, hakbesik-an ba lezadu no dehan “ita-boot hakarak ko’alia, ba ko’alia 

iha ami nia serbisu fatin.” La kleur arguidu Helio de Deus nu’udar membru BOP hakat besik 

ba lezadu no tebe dala ida kona iha lezadu nia kabun no liman. Bainhira arguidu atu tebe tan, 

lezadu hases-an tiha nune’e halo arguidu monu tun ba rai tanba namdoras.  

Lezadu mós tama filafali ba iha sala ospitál no la kleur arguidu deskoñesidu sira seluk tama 

mós ba iha ospitál no ataka lisuk lezadu. Sira tebe no tuku iha lezadu ninia isin loloon no kauza 



lezadu sofre moras iha isin loloon no halo aat ekipamentu médiku nian hanesan stetoskopy ho 

oximeter. Ekipamentu sira ne’e la bele utiliza ona ba atendimentu públiku iha Ospitál Referál 

Maliana. Aleinde ne’e, ekipamentu sira ne’e nia valór la apuradu. 

Prokuradór akuza arguidu ho artigu 145 KP kona-ba krime ofensa ba integridade fízika simples 

ho moldura penál to’o tinan 3 ka multa. 

             

Produsaun ba prova sira  

Iha julgamentu, arguidu nega faktu sira iha akuzasaunn no deklara katak nia tebe deit dala ida iha 

lezadu nia liman, la tebe kabun no la ameasa lezadu. Kona-ba ekipamentu ospitál nian aat, 

arguidu deklara katak nia la hatene no la haree. Nune’e mós arguidu la haree ema ne’ebé mak 

tuku no tebe lezadu ninia isin loloon. Arguidu deklara katak nia hakarak rezolve problema ne’e 

tuir kultura timor nian maibé lezadu mak lakohi. Arguidu arrepende ninia hahalok tanba 

konsiente katak ninia hahalok ne'e la diak no promete sei la komete tan hahalok refere hasoru 

lezadu no ema seluk iha futuru.  

  

Etretantu lezadu konfirma hotu faktu iha akuzasaun no deklara katak iha momentu ne’ebá nia 

haree membru BOP sira tebe ema barak besik loos portaun ospitál, nune’e lezadu sai ba hase. 

Arguidu ne’ebé haree lezadu ba hase ne’e, hakbesik-an ba lezadu no tebe iha lezadu nia liman, 

kabun no estraga mós médiku sira nia ekipamentu ospitál. Akontesimentu ne’e ne’e halo 

lezadu tauk, trauma no la ba serbisu durante semana ida.  

 

Aleinde ne’e, testemuña Martinha Oliveira, Amelia Conceicão hanesan parteira inklui 

testemuña Vicente Moniz hanesan siguransa, sira depoimentu katak iha momentu ne’ebá sira 

sai ba liur atu kaer liman maibé sira rona ema hakilar tanba polísia BOP baku joven sira. 

Nune’e, lezadu sai ba hase membru BOP ne’e dehan “Imi baku ema sira ne’e la hanoin ida.” 

Derrepente arguidu halo agresaun hasoru lezadu no estraga ospitál nia ekipamentu. Arguidu 

nia hahalok ne’e halo lezadu la tama serbisu durante semana ida. 

 

Alegasaun finál 

Arguidu komete krime hasoru lezadu hanesan tebe iha kabun no liman mezmu iha julgamentu 

arguidu nega dehan la tebe iha kabun no liman, maibé testemuña sira konfirma hotu faktu iha 

akuzasaun, arguidu tebe iha kabun no liman no estraga ekipamentu Ospitál Referál Maliana 

ninian. Tanba ne’e, husu ba tribunál atu aplika pena prizaun tinan ida suspende ba tinan ida fulan 

neen.  

 

Enkuantu defeza husu ba tribunál atu aplika suspensaun ba pena prizaun menus husi prokuradór 

ninia pedidu tanba arguidu foin primeiravés komete aktu violénsia hasoru lezadu, arrepende ona 

ninia hahalok no arguidu mós koko buka lezadu atu rezolve maibé lezadu mak lakohi.  

   

 



Desizaun 

Depois avalia faktu sira hotu, tribunál prova katak arguidu halo duni agresaun hanesan tebe iha 

kabun no liman no estraga ekipamentu Ospitál Referál Maliana. Entretantu kona-ba lezadu 

ne’ebé sente ameasa hodi hala’o nia serbisu, tribunál la prova. Bazeia ba faktu sira ne’ebé 

provadu, tribunál kondena arguidu ho pena prizaun fulan tolu suspende ba tinan ida no kondena 

arguidu selu kustu judisiál US$20.00.   

 

6. Krime danu agravadu no ameasa 

Nú. Prosesu   : 0053/14. ANANV 

Kompozisaun Tribunál : Koletivu 

Juis     : Dr. Alvaro Maria Freitas, Dr. Argentino Luisa Nunes no Dr.  

       Benjamin Barros 

Prokuradór    : Dr. Napoleão Soares da Silva 

Defeza    : Dr. Albino de Jesus Pereira 

Desizaun   : Pena prizaun tinan 3 suspende ba tinan 5 

  

Iha 14 Maiu 2019, Tribunál Distritál Suai prezide julgamentu leitura akordaun ba krime danu 

agravadu no ameasa ne’ebé envolve arguidu Vivaldo Caisar Carles hasoru Celeste Sarmento dos 

Reis nu’udar arguidu nia inan, iha Distritu Ainaro. 

 

Akuzasaun Prokuradór  

Prokuradór akuza katak iha 26 Outubru 2015, iha oras tuku 11:30 dadeer, arguidu fila mai uma 

ho kondisaun lanu no ameasa lezada atu oho. Arguidu mós lori katana taa rahun televizaun ida, 

komputadór ida, jelera ida, motor ho marka mio ida, kadera masa hamutuk 20 no sasan dapur 

nian. Konsekuénsia husi arguidu nia asaun ne’e halo lezada tauk, triste no hamosu prejuizu ba 

lezada ho valór ne’ebé la-apuradu.  

  

Prokuradór akuza arguidu ho krime danu agravadu ne'ebé previstu iha artigu 259 KP ho moldura 

penál husi tinan rua to’o ualu iha prizaun ka multa no kontra artigu 157 KP kona-ba krime 

ameasa ho moldura penál to’o tinan ida ka multa.     

 

Antes produsaun ba prova, tribunál halo tentativa konsiliasaun ba krime ameasa no lezada 

hakarak dada filafali krime ne'e. Bazeia ba lezada nia pedidu ne’e, tribunál omologa dezisténsia 

keixa ne’e no kontinua prosesa krime danu agravadu. 

 

Produsaun ba prova sira 

Iha prosesu julgamentu, arguidu rekoñese katak nia halo rahun duni sasan sira refere tuir 

akuzasaun prokuradór nian maibé la’os lori katana taa sasan sira ne’e maibé lori baliu mak baku 

rahun. Arguidu deklara katak nia fila ba uma ho kondisaun lanu no lezada hase arguidu dehan 

“nusa mak ó loron-kalan lanu hela deit?” Tanba ne’e, arguidu nervozu no foti baliu baku rahun 



kadeira masa hamutuk 20, motor ho marka mio ida no jelera ida. Entretantu kona-na televizaun 

marka akira ida no komputador ida, arguidu foti no riba ba rai to'o rahun. 

 

Arguidu rekoñese ninia hahalok ne’e la diak, arrepende ninia hahalok no iha momentu ne’e 

kedas arguidu husu deskulpa ba lezada no promete sei la hemu tan tua iha futuru.  

  

Etretantu lezada kontinua konfirma faktu sira iha akuzasaun prokuradór nian no deklara katak 

arguidu fila ba uma ho kondisaun lanu no taa rahun hotu sasan sira hanesan haktuir iha 

akuzasaun. Lezada mós dehan sasan sira ne’ebé arguidu taa rahun ne’e, arguidu troka hotu ona 

no kona-ba motor arguidu hadia ona. Lezada mós deklara katak depoisde akontesimentu ne’e to'o 

agora arguidu la hemu tua ona.   

 

Alegasaun finál 

Prokuradór argumenta katak arguidu nu’udar oan ida ne’ebé la komporta nia-an maibé gosta 

estraga inan-aman nia sasan. Arguidu fila uma sempre ho kondisaun lanu no ameasa nia inan 

rasik (lezada). Mezmu ba krime ameasa, lezada dada fali ona no tetu ba sirkunstánsia hotu-hotu 

inklui atu halo prevensaun iha futuru, husu ba tribunál atu kondena arguidu ho pena prizaun tinan 

lima.   

  

Entretantu defeza husu ba tribunál atu fó justisa ne’ebé justu ba arguidu tanba arguidu konfesa, 

husu ona deskulpa ba nia inan no promete sei la halo tan hahalok hanesan iha futuru.   

 

Desizaun 

Depoisde avalia faktu sira ne’ebé prodús durante julgamentu, tribunál prova katak arguidu 

komete duni krime danu agravadu tanba estraga sasan sira hanesan kadeira masa hamutuk 20, 

motor ho marka mio ida, jelera ida, TV marka akira ida no komputadór ida. Bazeia ba faktu 

provadu sira ne'e, tribunál konklui no kondena arguidu ho pena prizaun tinan tolu suspende ba 

tinan lima.  

 

7. Krime kontrabandu 

Nú. Prosesu    : 0089/18.CVSUI 

Kompozisaun Tribunál   : Koletivu 

Juis     : Dr. Nasson Mario Armindo Marques Doutel Dra  

  Florencia Freitas no Dr. Samuel da Costa Pacheco           

Prokuradór    : Dr. Ricardo Godinho Leite     

Defeza     : Dr. Fernando da Costa (advogadu provadu)  

Desizaun    : Pena prizaun tinan 2 suspende ba tinan 3 

 



Iha 16 Maiu 2019, Tribunál Distritál Suai prezide julgamentu leitura akordaun ba krime 

kontrabandu ne'ebé envolve arguidu Hendrikus Ximenes, Arcansio de Oliveira no Cornelio 

Sarmento iha Distritu Suai.  

 

Akuzasaun Prokuradór 

Prokuradór akuza katak iha 06 Jullu 2018, oras tuku 17:30 lokraik, Izac nu’udar membru Polísia 

Nasionál Timor Leste (PNTL) lori kareta tula Simão hanesan membru Unidade Polísia Fronteira 

(UPF) no tula mós membru F-FDTL na’in rua atu ba Tilomar. Bainhira to'o iha 

kruzamentu Koitau nian, hasoru arguidu na’in tolu lori motorizada tula minarai ho gasolina. 

Arguidu sira ida-idak ho motor lori masa (jerigen) tolu halai husi diresaun área Tilomar nian atu 

ba faan iha Salele no hasoru malu ho membru PNTL no F-FDTL sira ne’e. Membru PNTL no 

FFDTL sira ne’e hapara tiha arguidu na’in tolu ne’e no Simão husu ba arguidu  sira“ mina ne’e 

imi tula husi ne’ebé” no rguidu sira hatan dehan “mina ne’e ami tula husi Tilomar.” Simão mós 

hatete “ema faan mina iha Tilomar la iha ida no ne’e so liuhusi dalan ilegál mak iha.” Tanba 

ne’e membru PNTL no FFDTL  sira ne’e halo kedas aprensaun ba arguidu nain tolu ne’e.   

Arguidu sira halo negósiu ilegál, kontratu ho ema Indonezia hatama mina-rai no gazolina 

hamutuk masa (jerigen 9) hamutuk litru 315 ho folin US$242.00. Arguidu sira hatama mina sira 

ne’e liu husi dalan ne’ebé la iha autorizasaun husi Alfándega-Estado Timor-Leste. Arguidu sira 

ninia hahalok ne’e fó prejuizu ba Estadu Timor-Leste, tanba la selu taxa ba Estadu Timor-Leste.  

Prokuradór akuza arguidu kontra artigu 316 KP kona-ba kontrabandu ho ninia moldura penál 

husi tinan 2 to’o 6 ka multa. 

 

Produsaun ba prova sira  

Iha julgamentu, arguidu sira rekoñese faktu hotu iha akuzasaun no deklara katak arrepende sira 

ninia hahalok. Arguidu sira mós deklara katak sira sosa duni minarai no gazolina ne’e liu husi 

dalan ilegál no atu fan tutan fali iha Salele. Arguidu sira mós rekoñese minarai no gazolina ne’e 

la liu husi Alfándega no la selu taxa ba Estadu Timor Leste. Prokuradór presinde testemuña sira 

tanba arguidu sira konfesa hotu faktu sira iha akuzasaun. 

Alegasaun finál 

Prokuradór konsidera arguida sira prova komete krime kontrabandu tuir faktu sira iha akuzasaun 

prokuradór nian. Prokuradór konsidera provadu bazeia ba konfisaun integral husi arguidu sira. 

Maibé haree ba arguidu sira nia arrependimentu no hafoin akontesimentu ne’e, arguidu sira la 

sosa tan ona mina rai no gazolina liu husi dalan ilegál, husu ba tribunál atu kondena arguidu sira 

ho pena prizaun maibé suspende ninia ezekusaun.  

 

Enkuantu defeza husu ba tribunál atu kondena arguidu sira ho pena ne’ebé kmaan tanba arguidu 

sira konfesa faktu hotu no kolabora di’ak ho tribunál.  

 

 



Desizaun 

Depoisde avalia faktu sira, tribunál prova katak arguidu sira sosa mina rai no gazolina tuir faktu 

sira iha akuzasaun liuhusi dalan ilegál no fó prejuizu ba Estadu Timor-Leste tanba la selu taxa. 

Bazeia ba faktu provadu ne'e no tetu ba sirkunstánsia hotu-hotu ne'ebé haleu krime ne'e, tribunál 

konklui no kondena arguidu sira ho pena prizaun tinan rua suspende nia ezekusaun ba tinan tolu.  

 

8. Krime maus tratus ba konjuje   

Nú.  Prosesu    : 0029/18. DBMLY 

Kompozisaun Tribunál  : Koletivu  

Juis     : Dr. Naason Mario Armindo Marques Doutel, Dra. Florencia  

  Freitas no Dr. Samuel da Costa Pacheco 

Prokuradór    : Dr. Ricardo Godinho Leite  

Defeza    : Dr. Albino de Jesus Pereira   

Desizaun   : Pena prizaun tinan 2 suspende ba tinan 3 

 

Iha 29 Maiu 2019, Tribunál Distrital Suai, prezide julgamentu leitura akordaun ba krime maus 

tratus ba kónjuje ne’ebé envolve arguidu CM hasoru lezada FdJ nu’udar nia feen, iha Distritu 

Bobonaro. 

 

Akuzasaun Prokuradór  

Prokuradór akuza arguidu katak iha data ne'ebé lezada la lembra maibé iha fulan-Janeiru 2018, 

arguidu fila husi serbisu, lezada dehan ba arguidu "imi osan iha ne'e buka han iha warung deit 

maibé ami osan laiha ne'e atu han aat mós han iha uma". Depoisde rona lezada koalia nune’e, 

arguidu tuku dala tolu iha lezada tilun-hun parte loos, foti raket baku susuk nian baku dala tolu 

iha lezada nia kotuk laran. Aktu sira ne'e rezulta bubu, mean no moras iha arguidu nia tilun-hun 

no kotuk laran.  

Iha 22 Marsu 2018, iha oras tuku 08:00 dadeer, arguidu ho lezada istoria malu tanba família 

barak loos iha uma. Arguidu tuku dala tolu iha lezada nia tilun-hun rezulta lezada monu ba rai no 

sofre bubu no moras iha nia tilun-hun. Lezada ba halo tratamentu iha Sentru Saúde Maliana. 

Prokuradór mós akuza arguidu katak durante moris hamutuk arguidu sempre baku hela deit 

lezada maibé lezada la hato'o keixa.      

Arguidu nia hahalok ne'e, prokuradór akuza arguidu kontra artigu 154 KP kona-ba krime maus 

tratus ba kónjuje ho moldura penál husi tinan rua to’o tinan neen iha prizaun.  

Produsaun ba prova sira  

Iha julgamentu, arguidu konfesa integralmente ba faktu sira iha akuzasaun prokuradór nian no 

deklara katak hafoin tuku lezada iha 22 Marsu ne'e, arguidu lori kedas lezada ba halo tratamentu 

iha Sentru Saúde Maliana, arguidu deklara arrepende ninia hahalok no promete sei la halo tan iha 

futuru. 

 



Lezada kontinua konfirma faktu sira iha akuzasaun prokuradór nian inklui mós konfirma 

deklarasaun arguidu nian kona-ba arguidu lori lezada ba Sentru Saúde Maliana hodi hetan 

tratamentu. Lezada mós deklara katak hafoin akontesimentu iha 22 Marsu ne'e, to’o agora 

arguidu la baku ona lezada.  

Alegsaun finál  

Prokuradór husu ba tribunál atu kondena arguidu ho pena prizaun maibé suspende nia ezekusaun 

nu’udar prevensaun ba krime iha futuru tanba konsidera katak arguidu provadu komete krime 

maus tratus hasoru hasoru lezada tuir konfisaun integral husi arguidu no konfirmasaun lezada 

nian.  

Entretantu defeza husu ba tribunál atu konsidera sirkunstánsia atenuante arguidu nian hanesan 

arguidu konfesa, arrepende ninia hahalok, mezmu problema maibé sira na’in rua kontinua hela 

hamutuk no arguidu mós to’o agora la baku ona lezada hahú husi akontesimentu ne’e. Tanba 

razaun sira ne'e defeza husu ba tribunál atu fó suspensaun ne'ebé kamaan.  

Desizaun  

Tribunál prova katak arguidu komete duni krime maus tratus hasoru lezada tuir konfisaun 

integral husi arguidu no konfirmasaun husi lezada.  Depoisde tetu sirkunstánsia hotu-hotu ne'ebé 

haleu krime ne'e, tribunál konklui prosesu ne’e no kondena arguidu ho pena prizaun tinan rua 

suspende nia ezekusaun ba tinan tolu. Tribunál mós kondena arguidu selu kustu judisiál 

US$20.00.  

 

Atu hetan informasaun liutan bele kontaktu: 

Casimiro dos Santos 

Diretór Interinu JSMP 

Email: santos.cas76@gmail.com  

Website: http://jsmp.tl  

